
уһуйаан иитээччитэ 
   Олоҥхо эйгэтэ ийэ тылы  иитийиэхтээн, ийэ тыл күүһүнэн оҕо киһи буолан кииллийиитин, саха 

буолан сандаарыытын, ол эбэтэр ийэ тылын этигэр – хааныгар иҥэринэн, халбаҥнаабат үөстэнэн, 

сиэр – майгы, өй – санаа өттүнэн ситэн, омугун уратытын өрө тутан улаатыытыгар сүҥкэн 

оруоллаах. Оҕо чөмчүүк сааһыгар олоххо көрүүтүн, тулалыыр эйгэ көстүүтүн оонньуу нөҥүө 

иҥэринэр. Үс дойду маарыҥнаспат уратыта, айылҕата, үрүҥ – хара күүс утарылаһыыта, үтүө – кэрэ 

өрөгөйдөөһүнэ олоҥхо уус – уран тылынан тиллэн – хамсаан кэлиитэ – оҕо өйүгэр ойуулаан 

көрүүтүгэр, тыла – өһө сайдарыгар төһүү буолар. «Саха киһитэ тутан – хабан көрбүтүн астынар»  

дииллэринии оҕо бу сааһыгар илиитинэн тутан – хабан, хамсатан – имсэтэн, саҥардан – иҥэрдэн 

оонньоон көрдөҕүнэ көрбүтүн – истибитин дириҥник ылынар.  
   “Силиһэ суох мас үүммэт” диэн норуот мындыр өһүн – хоһооно кэрэһэлииринэн бүгүн 

төрдүбүтүн, силиспитин – мутукпутун ырытар, чинчийэр, бүөбэйдиир, тилиннэрэр, өрө тутар 

кэммит тосхойбутунан, кэлэр кэнчээри ыччаппытыгар, кырачааннарбытыгар болҕомтоҕо 

ылыылара дэбигис буоллун диэн олоҥхоҕо олоҕурбут оонньуурдары дэлэтэр сыаллаах 

куукулалары оҥортуубут. Олоҥхо дьоруойун майгытын - сигилитин, үтүө – мөкү өрүтүн арыйдар 

ханнык диэн өбүгэлэрбит таҥастарыгар олоҕуран сахалыы тыыннаан, сүрэхпит сылааһын иҥэрэн 

тиһэн оҥорор үгэстээхпит. 

Олоҕуруута: билиҥҥи кэм кэнчээри ыччатын олоҥхо алыптаах эйгэтигэр олоҕуран, олоҥхо 

дьоруойдарын тыыннааҕымсытан, куукула оҥортоон оҕо бэйэтэ тутан- хабан хамсатан, саҥардан 

оонньоон көрдөрөр сатабылларын сайыннарар баҕа санааларга тирэҕирии.  

Сабаҕалааһын: уһуйааҥҥа, оскуолаҕа, дьиэ кэргэҥҥэ, нэһилиэккэ олоҥхо дьоруойдарын 

куукулаларын оҥортоон олоҥхо толоруутугар туттан, оҕо айымньы ис хоһоонун дириҥник, 

дөбөҥнук  ылынарыгар төһүү күүс буолар. 

Саҥалыы көрүү: олоҥхо дьоруойдарын оҕо бэйэтэ хайдах ылынарынан ойуулаан – дьүһүннээн 

биэрэрин ситиһии, олоххо киллэрэн куукула оҥорон таһаарарыгар көмө – тирэх буолуу. 

 Сыала:  олоҥхону оҕо чэпчэкитик ылынарыгар куукуланы туһаныы ньыматын күүскэ киллэрэн, 

олоҥхону түргэнник өйдүүр, ылынар, интириэһиргиир баҕатын үрдэтии.  

Соруктара: 

иитэр: олоҥхо эйгэтин оонньуу нөҥүө иҥэринэн, үрүҥ – хара күүс утарылаһыытын, үтүө – мөкү 

өрүттэр дьайыыларын уратытын биллэрэн иитии;  

үөрэтэр: олоҥхо кэрэ эйгэтигэр киллэрэн олоҥхоһут курдук тобуллаҕас өйдөөх, уус – уран хомоҕой 

тыллаах сахалыы сиэрдээх буоларга үөрэтии; 

сайыннарар: оҕоҕо тириэрдэр бары сатабыллары туһанан истэр, саҥарар, кэпсиир, көрдөрөр  

дьоҕурун сайыннарыы. 

 
 



  

 


